
 

 

 
Á Mesa do Parlamento  
 
O Grupo Parlamentario Popular de Galicia a través do seu Portavoz e por iniciativa dos 
deputados e deputadas Moisés Rodríguez Pérez, Martin Fernández Prado, Jaime 
Castiñeira Broz, Diego Calvo Pouso, Jacobo Moreira Ferro, Antonio Mouriño 
Villar, Julia Rodríguez Barreira, Gonzalo Trenor López e Daniel Luis Varela 
Suanzes-Carpegna, ao abeiro do disposto no artigo 160 e concordantes do 
Regulamento da Cámara, presenta ante esta Mesa a seguinte proposición non de lei 
para o seu debate en Comisión 2ª Ordenación Territorial, Obras Públicas, Medio 
Ambiente e Servicios. 
 
 
Exposición de motivos: 
 
O pasado 15 de novembro, o Consello de Ministros autorizaba a modificación ao 
convenio de xestión directa de construción e explotación de obras hidráulicas 
formalizado en xuño de 2014 entre o daquela Ministerio de Agricultura, Alimentación e 
Medio Ambiente e a Sociedade Mercantil Estatal Augas das Concas de España 
(ACUAES).  
 
A modificación do convenio tiña por obxecto, segundo se trasladou publicamente, 
incorporar ao convenio novas actuacións en obras hidráulicas de saneamento e 
depuración en distintos sistemas de saneamento do territorio español que están sendo 
obxecto dun procedemento de infracción por parte da Comisión Europea, por 
incumprimento da Directiva 91/271/CEE sobre tratamento das augas residuais urbanas, 
ou nos que se ten detectado unha situación irregular.  
 
En virtude desa modificación do convenio con ACUAES, o Ministerio para a Transición 
Ecolóxica prevé emprender novas actuacións de saneamento e depuración de augas 
residuais en distintos puntos da xeografía española, entre eles Galicia.  
 
Concretamente, na nosa Comunidade o Ministerio para a Transición Ecolóxica prevé 
executar as obras de saneamento e depuración da Illa de Arousa, Poio, Sanxenxo e 
tamén da EDAR de Ponteareas, unha obra moi necesaria e demandada, declarada de 
interese xeral do Estado no ano 2018, pola Disposición adicional centésima 
sexagésima primeira da Lei 6/2018, do 3 de xullo, dos Orzamentos Xerais do Estado 
para o ano 2018, baixo o título “Ampliación e mellora da EDAR de Ponteareas. 1ª Fase”. 
Aínda que non incorpora outras tamén demandadas pola Comunidade Autónoma como 
a nova EDAR do Mendo en Salvaterra.  

Con todo, en días pasados coñecemos que a proposta de convenio sobre o 
financiamento das obras de ampliación e mellora da depuradora de Ponteareas 
remitida pola sociedade pública ACUAES ao Concello de Ponteareas e á 
Administración autonómica non prevé investimentos nestas obras ata o ano 2021.  
 
Este feito propiciou que a Xunta de Galicia, concretamente, a Consellería de 
Infraestruturas e Mobilidade, de quen depende Augas de Galicia, o organismo 
autonómico encargado da xestión da auga, trasladase a súa preocupación ao Goberno 
de España ao non preverse no convenio remitido investimentos na depuradora de 
Ponteareas ata o 2021. Así mesmo, o Goberno galego lamentaba a falta de avances 
ante a solicitude feita pola Xunta de Galicia ao Ministerio para a Transición Ecolóxica 
de reasignación, a novos proxectos necesarios, dos fondos europeos estatais que 
estaban consignados a obras en Galicia e que non se van poder executar no prazo 
estipulado pola UE.  
 
Ante estes feitos, e coñecendo a importancia estratéxica que supón para as nosas rías, 
para a saúde e para os sectores pesqueiro, marisqueiro, da acuicultura e do turismo o 
correcto saneamento e depuración das augas residuais e, en concreto, a necesidade 
de actuacións de mellora e ampliación da depuradora de Ponteareas, os deputados e 
deputadas asinantes presentamos a seguinte proposición non de lei para  o seu debate 
Comisión:  
 
 
“O Parlamento galego insta a Xunta de Galicia a solicitar do novo Goberno de España: 
 
1.- A convocatoria, o antes posible, dunha reunión entre o Goberno de España e a 
Xunta de Galicia para abordar, conxuntamente, o financiamento das obras declaradas 
de interese xeral do Estado en Galicia e, nomeadamente, as relativas á mellora e 
ampliación da EDAR de Ponteareas.   
 
2.- A remisión de información sobre as xestións e os avances que ten feito de cara a 
cumprir o compromiso acadado coa Xunta relativo á solicitude do cambio de destino, 
cara a novos proxectos necesarios en Galicia, daqueles fondos europeos xestionados 
pola Administración do Estado que sexan inexecutables en prazo.  
 
3.- Dotar, nos Orzamentos Xerais do Estado para o ano 2020 as partidas económicas 
necesarias para iniciar as obras de mellora e ampliación da depuradora de Ponteareas”.   
 
Santiago de Compostela, 12 de decembro 2019. 
 
 
Asinado dixitalmente por: 

Pedro Puy Fraga na data 12/12/2019 17:00:04 

 
Moisés Rodríguez Pérez  na data 12/12/2019 17:00:21 

 
Martín Fernández Prado na data 12/12/2019 17:01:37 

 
Jaime Castiñeira Broz na data 12/12/2019 17:01:59 

 
Diego Calvo Pouso na data 12/12/2019 17:02:24 

 
Jacobo Moreira Ferro na data 12/12/2019 17:02:48 

 
Antonio Mouriño Villar na data 12/12/2019 17:03:00 

 
María Julia Rodriguez Barreira na data 12/12/2019 17:03:18 

 
Gonzalo Trenor López na data 12/12/2019 17:03:33 

 
Daniel Luis Varela Suanzes-Carpegna na data 12/12/2019 17:03:44 

